Legebiltzarreko Erregelamenduko 114.1 artikuluan ezarritakoa betez, agindu dut Nafarroako Parlamentuko Aldizkari Ofizialean argitara dadin Begoña Ganuza Bernaola andreak egindako galderaren erantzuna, Foru Diputazioak emana, profesionalen eta gaixoen parte-hartzea hobetze aldera Osasun Departamentuak sortuko dituen foroei buruzkoa. Galdera argitaratu zen 2016ko martxoaren 18ko 38. Nafarroako Parlamentuko Aldizkari Ofizialean.

ERANTZUNA

Unión del Pueblo Navarro parlamentu-taldeari atxikitako foru parlamentari Begoña Ganuza Bernaola andreak idatziz erantzuteko galdera egin du (PES-00104). Hona Nafarroako Gobernuko Osasuneko kontseilariaren informazioa:

1. galdera. Osasun Departamentuak zer foro eta noiz sortuko ditu, daudenez aparte, profesionalen eta gaixoen parte-hartzea hobetzeko?

– Epe labur eta ertainean parte-hartze prozesu zabalak jarriko dira abian, profesionalen artean ahal den adostasun handiena sustatzeko Osasunbidea-Nafarroako Osasun Zerbitzuaren etorkizunerako funtsezkoak diren alderdiei buruz; honako hauek, zehazki:

– O-NOZen ezartzekoa den autokudeaketarako eta ebaluazio klinikorako eredua (hasita dago jada).

– Gaixoari bideratutako arlotean eta diziplina anitzeko unitateetan oinarritutako ospitale-antolakuntza (2016).

– Oinarrizko osasun laguntzaren egitura eta funtzionamendua eta konponbideak emateko ahalmena (2017).

– Itxarote-zerrendetarako estrategia (2017).

– Berriki erabaki da O-NOZen Gobernu Kontseiluan sartzea Nafarroako Osasun Kontseiluak proposatuta izendatutako profesionalak.

– Osasun barrutietako osasun kontseiluetan batzorde tekniko laguntzakoak ordezkatzeko osasun langileak sartuko dira.

– Lanbide elkargoen entzunaldia bermatzeko konpromisoa hartu dugu izaera orokorreko planak eta programak egin, aldatu eta berrikusteko garaian.

– Aurreikusita dago urtean Osasun Foroaren hiru edizio egitea, bai eta profesionalek eta gaixoek interes handieneko gaietan batera parte hartzeko beste tresna batzuk ere.

– Bermatuko da arauak, planak eta proiektuak jendaurrean jarriko direla. Gainera, antolamenduan eragin aipagarria duten proiektuak zuzenean profesionalei aurkeztuko zaizkie, berriki Sexu- eta ugalketa-osasunari buruzko foru dekretuarekin egin den bezala.

– Eskualdeko eta barrutiko osasun kontseiluen osaera eta eginkizunak berraztertuko dira, haiek garai berrietara egokituz.

– Hasi gara gaixoen elkarteetako ordezkariak sartzen lanerako komite eta talde teknikoetan: burmuineko kaleta, diabetesa eta abar.

– Elkarteekiko bilera egituratuak sistematikoki garatuko dira.

– Osasun Atarian Emaitzen Zentrala garatzea, kontuak emateari begira.

– Nafarroako Osasun Atarian, gune bat garatuko da gizarteak parte hartzeko, eta gazteentzako osasunari buruzko webgune bat eginen da.

– Gaixo Eskola - Osasun Eskola garatuko da, gaixo adituen parte-hartze aktiboarekin.

– Erkidegoaren sustapenerako eta parte-hartzerako estrategia garatuko da, bai eta sareko lana ere, toki esparruko udal entitateekin eta entitate sozialekin.

2. galdera. Nola aplikatuko ditu bere proposamenak?

– Batzorde tekniko laguntzakoen eskumenak indartu dira, Osasunbidea-Nafarroako Osasun Zerbitzuaren eta Nafarroako Osasun Publikoaren eta Lan Osasunaren Institutuaren egiturari buruzko dekretuan.

– Legegintzaldiko ekintza plana, zeina berriki aurkeztu baitugu Osasun Batzordean, parte-hartzearen bitartez garatu zen jada.

– Hemendik gutxira, Sendagileen Elkargoarekin hitzarmen bat eginen da, non Departamentuak konpromisoa hartuko baitu kudeaketa klinikoa bultzatzeko, profesionalen parte-hartzerako eta inplikaziorako tresna nagusi gisa, eta berariaz konpromisoa hartzen dugu aurreko galderaren erantzunean aipatu ditugun parte-hartzearen bidezko eztabaida-prozesuak sustatzeko. Joan den urtean jada antzeko bat sinatu zen Erizainen Elkargoarekin.

– Zehazki, jada hasita dago Auto-kudeaketarako eta Ebaluazio Klinikorako Eredua diseinatzeko parte- hartze bidezko prozesua. Kudeaketa Klinikorako Komite Zentrala egituratu da, bai eta aldi berean, laguntza-gerentzietako bakoitzaren eztabaida komiteak (Nafarroako Ospitalegunea, oinarrizko osasun laguntza, osasun mentala, eta Lizarrako eta Tuterako barrutiak).

Honako hau izanen da Kudeaketa Klinikorako Komite Zentralaren osaera:

– Oinarrizko osasun laguntzako, osasun mentaleko, Nafarroako Ospitaleguneko, Lizarrako Osasun Barrutiko eta Tuterako Osasun Barrutiko batzorde tekniko laguntzako bakoitza ordezkatzeko sendagile bat, aipatutako batzordeetako kide diren eta zuzeneko laguntza-lanean diharduten sendagileek beraien artean hautatua.

– Oinarrizko osasun laguntzako eta Nafarroako Ospitaleguneko batzorde tekniko laguntzako bakoitza ordezkatzeko erizain bat, aipatutako batzordeetako kide diren eta zuzeneko laguntza-lanean diharduten erizainek beraien artean hautatua.

– Gizarte langile bat, oinarrizko osasun laguntzako batzorde tekniko laguntzakoaren kidea izan eta zuzeneko laguntza-lanean diharduena.

– Sendagileen Elkargo Ofizialak izendatutako ordezkari bat.

– Erizainen Elkargo Ofizialak izendatutako ordezkari bat.

– Nafarroan ordezkaritza zabalena duten gaixoen elkarteen bi ordezkari.

– Osasunbidea-Nafarroako Osasun Zerbitzuko 6 ordezkari.

– Osasun Departamentuaren bi ordezkari.

– Nafarroako Osasun Publikoaren eta Lan Osasunaren Institutuak plan estrategiko bat egiteko partaidetza-prozesu bat jarri du abian.

– Batzorde tekniko laguntzakoen funtzionamendurako helburuak eta adierazleak ezarriko dira, proposatutako, adostutako eta ezarritako ekimen eta berrikuntza mota desberdinei buruzkoak, eta konpromisoa hartu dugu hartutako akordio edo erabakiak, batzorde tekniko laguntzakoek emandako irizpenetatik aldentzen direnak, formalki haiei jakinarazteko.

– Osasunaren arloko herritartasunari buruzko kapitulu berariazko bat garatu nahi dugu legegintzaldi honetan bultzatzeko konpromisoa hartu dugun osasunari buruzko foru lege berrian.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

